
Bu sətirlər türkiyəli həmkarımız İlhan Camalın bir söhbəti 
əsasında ərsəyə gəldi. Televiziya aparıcısı ondan soruşur 

ki, siz “Azərbaycanda ədalətli idarəetmə” deyəndə nəyi nəzərdə 
tutursunuz? İlhan bəyin cavabı bugünkü Azərbaycan həqiqətlərinin 
dilə gətirilməsi baxımından olduqca əhəmiyyətlidir: “Azərbaycanda 
heç bir xalqın, heç bir dini konfessiyanın hansısa problemi yoxdur. 
Bu ölkədə heç bir siyasi partiyanın nəinki bələdiyyə, hətta prezident 
və ya parlament seçkilərində də iştirakına əngəl yoxdur. Bu ölkədə 
dövlətin fəaliyyətinin, insanların rifahının asanlaşdırılması üçün lazım 
olan bütün addımlar atılır. Ard-arda amnistiya aktları və əfv fərmanları 
imzalanır. Azərbaycanda heç kəsin söz, mətbuat azadlığı pozulmur, 
səhiyyə, təhsil, mədəniyyət və idman müəssisələri hamının üzünə 
açıqdır. Hər il təqaüd və əməkhaqları artırılır. Bütün bunlar ədalətli 
idarəetmənin təzahürü deyilmi?”

Ancaq həmkarımız bununla da 
kifayətlənməyərək əlavə edir ki, 
Azərbaycan rəhbərliyi ölkəni ədalətlə 

idarə etdiyi kimi, torpaqlarının azadlığı 
uğrunda apardığı müharibədə də 
mükəmməl bir ləyaqət nümunəsi 

sərgiləmişdir: “Nə xoşdur ki, həmin 
faktı dünyanın bütün ölkələrindəki 
hərbi ekspertlər də etiraf edirlər. 
Elə cənab İlham Əliyev də bu faktı  
tez-tez xatırladır”. 

Dövlət başçımızın özü isə bu barədə 
danışarkən xatırlatmışdır ki, mən 
əsgər və zabitlərimizə bu barədə xü-

susi tapşırıq vermişdim: “Demişdim ki, 
düşməndən intiqamı döyüş meydanın-
da alacağıq. Bütün dünya, bütün hərbi 
ekspertlər artıq bunu dəfələrlə qeyd 
edirlər ki, Azərbaycan bu müharibəni 
həm böyük məharətlə, ustalıqla aparıb, 
qısa müddət ərzində istədiyinə nail olub, 
həm də bütün müharibə qanunlarına 
riayət edərək ləyaqətlə aparıb. Məhz 
buna görə düşmən tərəfində mülki əhali 
arasında itkilər 30-dan da az idi. O da 
məhz ona görə ki, o mülki vətəndaşlar 
döyüşlərdə iştirak edirdilər”.

İnformasiya vasitələrinin yaydığı 
məlumatlardan da görürük ki, indi dün-
yada bir çox yerlərdə müharibələr gedib, 
gedir və əfsuslar olsun ki, yenə gedəcək. 
Bu müharibələrə diqqət yetirsək, görərik 
ki, bizim apardığımız müharibə təkcə 
ədalətli – yəni ölkəmizin ərazi bütövlüyü-
nün bərpası naminə olduğuna görə de-
yil, həm də ləyaqətlə aparıldığına görə 
hamı tərəfindən qəbul edilir. Bütün dün-
ya ictimaiyyəti Azərbaycan xalqının bö-
yüklüyünü, humanistliyini, məsuliyyətini 
görür və təsdiqləyir. 

Bunun əksinə olaraq, Ermənistan 
döyüş meydanında məğlub olarkən 
yenə də ən çirkin əməllərə əl atırdı, mül-
ki şəxslərə qarşı hərbi təxribat törədirdi. 
Hamının bildiyi faktdır ki, yüzdən çox 
mülki şəxsimiz erməni faşizminin qur-
banı olmuşdur. Şəhər və kəndlərimiz 
daim atəş altında qalırdı. Bundan baş-

qa, Ermənistan qadağan olunmuş si-
lahlardan, ballistik raketlərdən istifadə 
edirdi. Ancaq dövlət başçımızın dediyi 
kimi, heç nə bizi dayandıra bilməzdi və 
dayandıra bilmədi. 

Artıq dərsliklərə də yazılıb ki, 
Azərbaycan xalqı İkinci  Qarabağ 
müharibəsində əzm, iradə, cəsarət 
göstərərək, düşmənin bütün 
təxribatlarına sinə gərmişdir. Dövlət 
başçımız müharibə dövründə dəfələrlə 
Azərbaycan xalqına müraciət edərək 
deyirdi ki, biz ədalət savaşına çıxmışıq. 
Biz ləyaqət savaşına çıxmışıq. Biz milli 
qürur savaşına çıxmışıq. Biz müqəddəs 
savaşa çıxmışıq.

Nəticədə ədalətlə idarə edilən ölkə 
öz ərazilərini işğaldan azad etmək üçün 
apardığı qətiyyətli müharibədə ləyaqətli 
Zəfərə nail olmuşdur. 

İttifaq MİRZƏBƏYLİ,  
“Xalq qəzeti”

İdarəetmədə ədalət, 
müharibədə ləyaqət nümunəsi 

Biz müharibəni ləyaqətlə aparmışıq, bütün müharibə qanunla-
rına riayət edərək aparmışıq. Biz mülki əhaliyə qarşı vuruşmamı-
şıq, biz binaları bombalamamışıq, biz qəddarlıqla məşğul olmamı-
şıq. Halbuki, xalqımızın ürəyində qisas hissi həmişə var idi. Çünki 
ermənilər tərəfindən bizə qarşı soyqırımı törədilmişdir, bizə qarşı et-
nik təmizləmə siyasəti aparılmışdır və qisas hissi mütləq olmalı idi.

İlham ƏLİYEV
Azərbaycan Respublikasının Prezidenti

(əvvəli 1-ci səhifədə)

Müdafiə Nazirliyinin mətbuat xidmətinin 
məlumatında bildirilib: “Azərbaycan Ordusu-
nun əks-hücum əməliyyatı zamanı müxtəlif 
istiqamətlərdə düşmənin zirehli texnikaları, 
atəş dəstək və təminat vasitələri darmada-
ğın edilib. Ötən müddətdə düşmənin 63-cü 
tank taborunun daha 3 tankı, o cümlədən 
41-ci və 62-ci artilleriya alaylarının 4 ədəd 
BM-21 “Qrad” yaylım atəşli reaktiv sistemi 
sıradan çıxarılıb. Düşmənin 42-ci artilleri-
ya alayının atəş mövqeyində yerləşdirilmiş 
D-20 artilleriya qurğuları və onların heyətləri 
zərərsizləşdirilib”.

Məlumatda, həmçinin işğalçının Ballı-
ca məntəqəsində yerləşən mərkəzi silah-
sursat anbarının məhv edildiyi, Cəbrayılda 
düşmənin xeyli sayda silah-sursat, döyüş və 
avtomobil texnikasının qənimət götürüldüyü, 
Hadrutda yerləşən 1-ci motoatıcı alayının 
müdafiə sahəsində silah-sursat, ərzaq və 
yanacaq çatışmazlığı yarandığı, alayın 3-cü 
taborunun şəxsi heyətinin döyüş mövqelərini 
özbaşına tərk edərək qaçdığı diqqətə çatdı-
rılıb. 

* * * 
Döyüş getdiyi günlərdə Ermənistan 

KİV-lərinin dezinformasiyaları Azərbaycan 
tərəfindən iflic edilmiş işğalçı ordunun şəxsi 
heyətini, eləcə də təşviş və kütləvi psixoz 
vəziyyətində olan Ermənistan əhalisini yan-
lış yönə istiqamətləndirib. Bu ölkənin yüksək 
çinli məmurlarının yalan və iftiraları məsələni 
daha da alovlandırıb. Belə bir şərait isə 
düşmənin ordu komandanlığının işğal edil-
miş ərazilərdə nəzarəti itirməsinə, həmçinin 
məğlubiyyətin qaçılmaz olduğunu dərk 
etməsinə gətirib çıxarıb. 

Azərbaycan tərəfi döyüş bölgəsində hu-
manitar dəhlizlərin açılması, beynəlxalq hu-
manitar hüquq norma və prinsiplərinin tətbiq 
edilməsi barədə hazır olduğu barədə erməni 
tərəfə müraciət edib. Bu müraciət həyatını 
qurtarmaq məqsədilə könüllü qaydada təslim 
olmaq istəyən hərbi qulluqçulara da şamil 
edilib.

“Xalq qəzeti”

Vətən savaşının onuncu günü

Xüsusi Təyinatlı Qüvvələrin 
(XTQ) giziri, Vətən müharibəsi 
qazisi haqqında danışaca-

ğam. O qazi ki, 44 günük müharibə 
zamanı gülləni ayağından çıxart-
dıraraq xəstəxanada yatmaqdan 
imtina edib və yenidən döyüş yol-
daşlarının yanına qayıdıb. Böyük 
Qələbə də məhz belə vətənpərvər, 
hər an canını torpaqlarımızın iş-
ğaldan azad edilməsi yolunda qur-
ban verməyə hazır olan igidlərimiz 
sayəsində əldə edilib. Onunla 
görüşümdə öncə nədən başla-
mağı düşünmədən “sən danış, 
mən dinləyim” – dedim və bütün 
qazilərimiz kimi onun da alovlardan 
çıxan canlı–qanlı hekayəti qəlbimi 
sızlatdı. Fəxr etdim, qürur duydum, 
ağrılarına ağrıdım, şərəfli ömrünə 
sağlamlıq dilədim.

Öncə qeyd edim ki, 2000-ci ildən 
Azərbaycan Silahlı Qüvvələrində xidmət 
edən 1982- ci il təvəllüdlü Vasif Məlikov 
Cəlilabadda doğulub. 2003-cü ildən 
Müdafiə Nazirliyinin tabeliyində olan 
XTQ-nin kursunu keçib. 500 nəfərdən 
artıq namizəd kursa başlasa da, “bir 
gün Vətən torpaqlarını işğaldan azad 
etmək üçün döyüşə hazır olmalıyıq” 
amalı ilə bütün çətinliklərə 22 nəfər 
sinə gərib kursu başa vurur. Xidmətini, 
bütövlükdə, XTQ-də keçən peşəkar 
döyüşçünün Vətən müharibəsindən 

öncə Aprel döyüşlərində, həmin vaxta 
qədər isə, təxminən, 10-dan çox xüsusi 
əməliyyatda düşmənə ciddi zərbələrin 
vurulmasında rolu olub. O, Tovuz 
döyüşlərinin də iştirakçısıdr. Vətən 
müharibəsində yoldaşları döyüşə Mu-
rovdağ istiqamətindən başlasalar da, 
Vasif ayağındakı güllə yarasına görə 
oktyabrın 1-dən Cəbrayıl rayonunda on-
lara qoşulub. 

44 günlük Vətən müharibəsinin iş-
tirakçısı atəş səsləri altında keçirdiyi 
döyüşdən söz açır: “Cəbrayıl rayonunun 
Cocuq Mərcanlı istiqamətində ön xəttin 
yarılmasında əməyimiz var. Həmçinin 
Füzuli, Cəbrayıl, Qubadlı, Xocavənd, 
Xocalı və bir neçə strateji kəndlərin, 

eləcə də Qırmızı bazar ətrafındakı 
yüksəkliklərin azad olunmasında iştirak 
etmişəm. Cəbrayıl rayonunun Şeybəy 
kəndində gedən döyüşdə yaralandım. 
Gülləni ayağımdan çıxartdırıb stasio-
narda qalmaqdan imtina edərək, döyüş 
yoldaşlarımın yanına qayıdıb Xocalıya 
qədər döyüşmüşəm”.

Vasif danışır ki, həmin ərazidə 
şəbəkə olmadığından ümumi məlumatı 
ancaq bir-iki radio kanalından alırdıq. 
Avtomatı təmizləmək üçün olan mili tele-
fonun qulaqcıq yerinə antena əvəzi taxıb 
hər saatın tamamında Prezidentin xoş 
xəbərlərini dinləyir, bilirdik ki, azad olu-
nan hansı ərazilərdir... Oktyabrın 23- də 
gecə saatlarında Cəbrayılın Xocavənd 
istiqamətində Çanaqçı kəndində gedən 
şiddətli döyüşdə o, sol ayağı, əli və ba-
şından çoxsaylı qəlpə yarası və ağır 
dərəcəli kəllə-beyin zədəsi alır. İki gün 
yaralı vəziyyətdə döyüşə davam edir. 
Oktyabrın 26-da yol açıldıqdan sonra 
Hadrut kəndinə, oradan da Xocavənd 
rayonunun Daşkəsən kəndinə təxliyə 

olunur. Səhhətində yaranan ciddi 
problemlə əlaqədar vəziyyətin ağırlaş-
dığını görən həkimlər onu Füzuli Ra-
yon Mərkəzi Xəstəxanasına göndərirlər. 
Orada da müalicəsi tam başa çatmamış 
yenidən Şuşaya qayıdır. Vasif döyüş 
yoldaşlarının yanına gələndə şanlı ordu-
muz tərəfindən Şuşanın işğaldan azad 
edildiyini görür.

Vasif deyir ki, XTQ Azərbaycan Or-
dusunda yeganə bölmədir ki, iki dəfə 
and içir. Bir dəfə əsgər andı, ikinci 
dəfə, bayrağa, Qurana və silaha əl ba-
saraq. Yalnız xüsusi təyinatlılar bilir ki, 
o and nədir, orada hansı sözlər deyi-
lir. Qarabağ müharibəsi sayca az olan 
çətin müharibələrdən biridir. Orada elə 

ağlagəlməz istehkamlar qurulmuşdu ki... 
Kəlbəcər, Füzuli, Xocavənd, 

Cəbrayılın azad olunmasında döyüşdə 
fərqlənməyə görə medalları ilə təltif olu-
nan qazi ikinci qrup Qarabağ əlilidir. Ap-
relin 6-da ordu sıralarından ehtiyata bu-
raxılıb. Dövlətin şəhid ailələri və qazilərə 
göstərdiyi münasibətdən razılıq edir: 
“Əlilliyim təyin olunan gündən sonra qa-
nunda hansı güzəşt və imtiyazlar varsa, 
hamısı ilə təmin olunmuşam. Ehtiyacım 
olmadığından mənzillə bağlı dövlətə 
müraciət etməmişəm. Əmək və Əhalinin 
Sosial Müdafiəsi Nazirliyinin Abşeron 
rayonundakı 6 saylı DOST Mərkəzində 
inzibatçı vəzifəsinə təyin olunmuşam. 
Yenə də mənfur düşmən hər hansı 
təxribat törətsə və Ali Baş Komandan 
bunun qarşısını almaq üçün hücum əmri 
versə, öndə getməyə və düşmənə eyni 
dərsi təkrar keçməyə ruhən və mənən 
hazıram”.

Vasif deyir ki, biz döyüş meydanında 
Vətənimizi, torpağımızın və millətimizin 

namusunu qorumuşuq. Azərbaycan 
hamımızın Vətəni və evidir. 40  yaşlı 
qazi ömrünün 22 ilini Vətənə xidmətə 
həsr edib. Deyir bu günümüz üçün 
məhz şəhidlərimizə borcluyuq: “Qaza-
nılan qələbəni hər hansı maddiyyat və 
şəxsi məqsədlər üçün qurban verməyə 
haqqımız yoxdur. Ali Baş Komanda-
nın ətrafında birləşmək milləti, Vətəni 
sevmək deməkdir. Müharibə asan deyil 
və dəhşətli anlar yaşadıqlarından bəzi 
qaziləri başa düşürəm. Amma nəzərə 
almaq lazımdır ki, hər şey qanunla 
tənzimlənir. Döyüşmək bizim vəzifəmiz 
olub və adi həyatda mülki vətəndaşlardan 
fərqlənməli deyilik. Hazırda vəzifəmiz 
davranışımızla indiki gənclərə yaxşı 
nümunə olmaqdır. Çünki qazi adı şəhid 
statusundan sonra ikinci addır. Bu adı 
şərəflə qorumaq isə oddan-alovdan sağ 
çıxıb doğmalarının yanına dönən hər biri-
mizin müqəddəs borcudur”.

Zərifə BƏŞİRQIZI,  
“Xalq qəzeti”

“Qazi şəhid statusundan sonra 
ikinci addır, şərəflə daşımalıyıq”

“Qisas” zirvəsində əbədiyyətə  
qovuşan xüsusi təyinatlı 

– İllər əvvəl aşağı sinif müəllimi 
şagirdlərdən böyüyəndə kimin nəçi 
olacağını soruşanda hərə bir peşənin-
sənətin adını çəkmişdi. Nəzər isə de-
mişdi ki, mən məktəbi bitirəndən sonra 
“maskalı” olacağam. Onun bu sözünə 
müəllim də, uşaqlar da gülüşmüşdülər– 
yəni ki, “maskalı” adda bir peşə yoxdur. 
Sən demə, Nəzər televizorda gördü-
yü xüsusi təyinatlı qüvvələrin maskalı 
əsgərlərini nəzərdə tuturmuş...

Vətən müharibəsindən sonrakı “Qisas” 
əməliyyatlarının sonuncusunda şəhid olmuş 
Nəzər Ağacəlil oğlu Əzizovun anası Cəmafət 
bacı beləcə oğlu Nəzərin körpəliyindən bəri 
yadında qalmış söz-söhbətlərini, hərəkətlərini 
xatırladıqca, sanki, o günlərə qayıdır, az da 
olsa təsəlli tapırdı. Birdən səsi titrəyən ananı 
qəhər boğdu: 

– Özümə söz vermişdim ki, Nəzərdən 
söhbət eləyəndə, özümü toxtaq tutum. Ana 
olana ciyərparasını itirmək çox çətindir. Yax-
şı ki, təsəllim də böyükdür. Oğlum da minlərlə 
qeyrətli övladlarımız kimi Vətən yolunda şəhid 
olub... Ana özünü ələ alıb sözünə davam elədi:

– Həmişə mənə deyirdi ki, ana, düşmən 
torpaqlarımızdan xoşluqla çıxmaya-
caq, müharibəyə getməli olsaq, öndə biz 
gedəcəyik. Əgər birdən mənə bir şey olsa, nə 
badə ağlayasan, yoxsa ruhum səndən inciyər. 
Elə bil, bizi qabaqcadan hazırlayırdı. Hər dəfə 
səbirli, dözümlü olmağımızı söyləyirdi. Xüsusi 
hərbi xidmət işinin çətinliyindən isə heç vaxt 
danışmırdı ki, birdən narahat olarıq.

Atası, qohum-qonşu da söhbətə qoşuldu, 
bildirdilər ki, Nəzər ailədə tək övlad olub, ki-
çik yaşlarından çox ağıllı, zirək, böyük sözünə 
baxan uşaq olub, kiçiyə-qocaya əl tutub, 
həyət-baca, çöl-bayır işlərinə maraq göstərib. 
At minib çapmağı çox xoşlayırmış. 

Nəzər Ağacəlil oğlu Əzizov 1991-ci il av-
qustun 28-də Kürdəmir rayonunun Dəyirmanlı 
kəndində anadan olub. Uşaqlığı Qarabağ 
münaqişəsinin davam etdiyi illərə düşən 
Nəzər anasının dediyi kimi, xəyanətkar 
ermənilərə nifrət hissi ilə tərbiyələnib, xüsusi 
təyinatlı bölmələrdə xidmət etmək arzusu ilə 
böyüyüb. Orduda həqiqi xidmətini başa vur-
duqdan sonra da yenidən hərbi qulluğa qayıt-
maq üçün Bakıda xüsusi məktəbdə oxuyaraq 
gizir rütbəsi alıb, uşaqlıq arzusuna çataraq 
“maskalıların” – Xüsusi Təyinatlı Qüvvələrin 
sıralarında xidmətə başlayıb.

Nəzər hərb işinə qəlbən, ürəyinin hökmü 
ilə bağlanıb. Türkiyədə, Pakistanda, Pribalti-
ka ölkələrində keçirilən hərbi təlimlərdə fəal 
iştirak edib. Xüsusi Təyinatlı Qüvvələrin sıra-
larında 2016-cı ilin aprel döyüşlərində, eləcə 
də 44 günlük Vətən müharibəsi cəbhəsində 

döyüşüb. O, Füzulinin, Cəbrayılın, Şuşa-
nın, Xocavəndin azad edilməsində, eləcə də 
Xocalı uğrunda gedən döyüşlərdə igidliklər 
göstərib. Vətən müharibəsinin döyüş medal-
larına layiq görülüb.

Nəzərin döyüş yoldaşları arasında da xü-
susi hörməti olub. Çevikliyi, mərdliyi, qorx-
mazlığı, döyüşkənliyi ilə həmişə seçilib. Dö-
yüş yoldaşları ona nəvazişlə “Boz qurd” ləqəbi 
veribmişlər. Döyüşlərdə həmişə ön sıralarda 
gedən, qorxu nə olduğunu bilməyən Nəzər 
müharibədən sonrakı erməni təxribatının qar-
şısını almaq üçün ordumuzun keçirdiyi qisas 
əməliyyatı zamanı sentyabrın 12-dən  13-nə 
keçən gecə qəhrəmancasına həlak oldu və 
şəhidlik zirvəsinə qovuşdu. O, Kürdəmirdəki 
Şəhidlər xiyabanında dəfn olundu.

Nəzər Vətən naminə həyatını qurban ver-
di. Onun fəxr duyulası adı, həmişə ehtiramla 
anılacaq xatirəsi qaldı. Elinə, obasına, ata-
anasına, ailəsinə, yadigar qoyub getdiyi öv-
ladları Uğura və İnciyə baş ucalığı, alın açıq-
lığı bəxş elədi.

Müzəffər Ali Baş Komandan İlham Əliyev 
44 günlük Vətən müharibəsində düşmən 
üzərindəki tarixi qələbəmizdə Xüsusi Təyinatlı 
Qüvvələrimizin də böyük payı olduğunu və bu 
qüvvələrlə daim fəxr etdiyini hər dəfə qürur 
hissi ilə qeyd edir. Həmişə fəxr ediləsi xüsu-
si təyinatlılardan biri də Nəzər Ağacəlil oğlu 
Əzizov idi... Allah rəhmət eləsin!

Tofiq ABDULLAYEV, 
Azərbaycan Jurnalistlər Birliyinin üzvü, 

Kürdəmir rayonu

Dövlət başçısının tapşırığına əsasən, Əsir və itkin düşmüş, girov götürülmüş 
vətəndaşlarla əlaqədar Dövlət Komissiyası Beynəlxalq Qırmızı Xaç Komitəsi 
ilə birlikdə fevral ayından əsir və itkin düşmüş vətəndaşların axtarışına 

başlamışdır. Axtarışlar ilk olaraq Xocavənd rayonunun Edilli kəndində aparılıb. 
Fevralda bu ərazidə 7 şəxsə aid insan qalıqları qazılaraq götürülüb. Sentyabrın 
14-dən qazıntı işləri davam etdirilib. 5 tam, 1 qarışıq skelet və 12 şəxsə aid kütləvi 
məzarlıq aşkar edilib. Geyimlərindən hərbçilərimizə aid olduğu güman olunur. 
Axtarışlar davam etdiriləcək.

AZƏRTAC-ın bölgə müxbiri xəbər verir ki, 
bu sözləri Xocavənd rayonunun Edilli kəndində 
aşkarlanan məzarlığa baxış zamanı Əsir və 
 itkin düşmüş, girov götürülmüş vətəndaşlarla 
əlaqədar Dövlət Komissiyasının işçi qrupunun 
üzvü Namiq Əfəndiyev söyləyib.

Edilli kəndində jurnalistlərə açıqlama verən 
N.Əfəndiyev bildirib ki, aşkarlanan skeletlərin 

əlləri və ayaqları məftil və kəndirlə bağlanıb. 
Səhiyyə Nazirliyinin Məhkəmə–Tibbi Eks-

pertiza və Patoloji Anatomiya Birliyinin direk-
toru Ədalət Həsənov isə bildirib ki, aşkarlanan 
12 meyit qalığının ilk baxışdan Azərbaycan 
hərbi qulluqçularına aid olduğu görünür. Kütləvi 
şəkildə, qeyri-insani formada dəfn edilmələri 
onlara işgəncə və əzab verildiyini düşünmək 

üçün əsas verir: “Hər bir meyitin əlləri yuxarı-
dadır, lakin bunun səbəbini hələ deyə bilmərik. 
Sümüklərdə zədə və xəsarət izləri var. Küt alət 
təsirindən kəllə sümüklərinin sınıqları görünür. 
Odlu silahlarla olan təsirlər isə Məhkəmə-Tibbi 
Ekspertiza və Patoloji Anatomiya Birliyinin 
Məhkəmə Kriminalistika şöbəsində müayinə 
edildikdən sonra aydın olacaq. Onların cin-
si, yaşı, boyu, torpaqda qalma müddəti təyin 
ediləcək. Hətta onların sağlığında keçirmiş ol-
duğu xəstəliklər varsa, onlar aşkar ediləcək. Bu-
nun tanınmada böyük əhəmiyyəti var. Hazırda 
meyitlərin dişlərinin quruluşundan aydın olur 
ki, onların hamısı cavan və orta yaşlı hərbi qul-
luqçular olub”.

Bu skeletlərin Azərbaycan tərəfindən basdı-
rılması ilə bağlı Ermənistanın gülünc iddialarına 

cavab verən Ədalət Həsənov deyib: “Sümüklə 
torpağın qarışığına nəzər salsaq görərik ki, 
onların sonradan qoyulmasından söhbət gedə 
bilməz. Sadəcə olaraq qalıqların hamısının 
üstü təmizlənib və eləcə saxlanılıb. Qalıqlar 
xüsusi qutulara şəxsi əşyaları, nömrələri ilə yı-
ğılaraq bu gün, ya sabah ərazidən götürüləcək. 
Sonra Məhkəmə-Tibbi Ekspertiza və Patoloji 
Anatomiya Birliyinin kriminalistika şöbəsində 
müayinə ediləcək”.

Qeyd edək ki, Xocavənd rayonunun Edil-
li kəndi ərazisində Azərbaycan Ordusunun 
hərbi qulluqçularının olması ehtimal edilən 
şəxslərin kütləvi dəfn edildiyi məzarlığın aşkar 
edilməsi faktı ilə bağlı Hərbi Prokurorluqda 
Cinayət Məcəlləsinin 115.4, 120.2.1, 120.2.7 
və 120.2.12-ci maddələri ilə cinayət işi baş-

lanılaraq istintaq aparılır. İstintaqla Birinci 
Qarabağ müharibəsi zamanı Azərbaycan Res-
publikasının ərazilərində qanunsuz fəaliyyət 
göstərmiş erməni separatçı rejimin silahlı hərbi 
birləşmələri və Ermənistan silahlı qüvvələri 
tərəfindən beynəlxalq humanitar hüquq norma 
və prinsiplərinin, o cümlədən “Döyüşən ordu-
larda yaralıların və xəstələrin vəziyyətinin yax-
şılaşdırılması haqqında” 12 avqust  1949-cu il ta-
rixli Cenevrə Konvensiyasının 17-ci maddəsinin 
tələblərinin kobud surətdə pozularaq, 1993-cü 
ildə milli zəmində Azərbaycan Ordusunun hərbi 
qulluqçuları olması ehtimal edilən əsir düşmüş 
25 şəxsin öldürülməsi və Xocavənd rayonunun 
Edilli kəndi ərazisində kütləvi dəfn edilməsi 
müəyyən olunub. 

İstintaq zamanı Xocavənd rayonunun Edil-
li kəndi ərazisinə bu il fevralın 23–26-da baxış 
keçirilərkən kütləvi məzarlıqdan 7 şəxsə aid, 
sentyabrın 14–30-da isə 18 şəxsə aid insan sü-
mük qalıqları aşkar edilərək götürülüb.

İş üzrə zəruri ekspertizalar təyin edilməklə 
sümük qalıqlarından nümunələr götürülüb 
və məhkəmə molekulyar-genetik tədqiqatına 
təqdim edilib.

Həmin hadisələrin şahidi olmaqla 28 av-
qust 1993-cü il tarixdən 14 dekabr 1994-cü il 
tarixədək Ermənistanda əsirlikdə olmuş və 
müxtəlif növ işgəncələrə məruz qalmış Füzuli 
rayon sakini Şıxəliyev Şəmsi Canəhməd oğlu 
zərərçəkmiş şəxs qismində tanınıb.

Hazırda cinayət işi üzrə zəruri istintaq 
hərəkətləri davam etdirilir.

